
maltzagatik

FRANÇOIS HOLLANDE
izango da seguruenik
Frantziako hurrengo
lehendakaria, baina adi,
hamar egun falta dira
oraindik maiatzaren 6ra
arte eta denetarik gerta
daiteke. Nicolas Sar-
kozyk, alabaina, oso
zaila du Eliseoko giltza
b e r r e s k u r a t z e a .
François Bayrouren zen-
trismoa eta Marine Le
Peneren eskuin muturra
ia osorik bereganatu
beharko lituzke irabazteko eta hori
ez bide da gertatuko.

Frantzia gogaitu da Sarkorekin
eta listo. Hori da nagusiki lehen
itzuliak adierazten duena: V. Erre-
publikako lehen lehendakaria da
Eliseorako bigarren ahalegineko
lehen itzulian galtzen duena.

Hollandek, aldiz, txukun eutsi
dio eta, gutxigatik bada ere, irabaz-
ten hasi da. Ezker osoaren sosten-
gua izango du hurrengoan, eta
baita Sarkozyren aurkakoena ere.
1981ean hautatu zuten François
Mitterranden ondoren, PSk lortzen
duen bigarren lehendakaria litzate-
ke, eta nahiko gertaera harrigarria
batez ere ikusirik azken urteetako
PSren barne giro nahasia eta behe-
ranzko joera.

Baina krisia dago tartean, horrek
azaltzen du gehiena. Sozialdemo-
krata edo eskuinekoa izan, herrita-
rrak irtenbideak behar ditu, eta
botoa medio, dagoeneko Europako
hamar gobernu erori dira krisiaren
ondorioz. Oraingoan, Frantzia
sozialaren zati handi bat gogotik
beldurtu da ongizate estatuaren
apurkako desegitearekin.

Baina krisia bakarrik ez, Sar-
kozyren bost urteko ibilbide loria-
tsua ere giltzarri da emaitzetan.
Bere handinahikeria, autoritaris-
moa eta estilo zakarrak frantziar
askoren arbuioa ekarri du, izan

hauek ezkerreko edo ez; besteak
beste, frantziar politesse-aren aur-
kako sinbolo bilakatu da agintari
eskuindarra.

ALTERNATIBA kutsua izan da
Hollanderen hauspoa. Merkatueki-
ko berba jario gogorra erabili du,
batez ere aurrekanpainan; estatu
soziala defendatu behar dela alda-
rrikatu du; ez datorrela bat Merke-
lekin eta ez dela haren meneko
izango, Europar Batasuna bere zain
dagoela aldaketei ekiteko, austeri-
tate politika bakarrik ez, hazkundea
bultzatuko duten politikak ere
beharrezkoak direlako. Eta jendeak
sinetsi dio.

Beste gauza bat da lehendakari
hautatzen badute noraino aldatuko
diren Merkelen eta Europar Bata-
sunaren egungo norabideak. Eta
errealista izanda, ez dago esperan-
tzarako tarte handirik. Europako
sozialdemokraziak ere urteetan
jorratu du egungo barazki hauek
ematen dituen baratze neoliberala.
Orain ez dela bere gustukoa? Ez
dago argi, ez behintzat Grezia, Por-
tugal eta Espainian sozialdemokra-
ziak izandako jokaera ikusita.

Aitzitik, bada arrazoi asko pen-
tsatzeko krisiaren aurkako norabi-
dea oso antzerakoa izango dela.
Batetik, Alemaniaren eta merka-

tuen indarrari aurre egi-
teko borondate nahiko-
rik ez da antzematen
EBn eta herritarren pre-
sio nahikorik ere ez.
Finantza munduaren
kontrola eta arautzea
giltzarri dira norabide
horretan, Europako
Banku Zentralak egiaz-
ko banku publikoaren
funtzioa eskuratzea ere
bai, eta baita zorraren
ordainketan baino eko-
nomia hazkundean

inbertitzea ere. Ez dirudi Hollandek
ezinbesteko aldaketa handi horren
lidergoa hartzeko asmorik duenik.
Maiatzaren 6an Sarkozyk irabaztea
baino ezusteko handiagoa litzateke
hori.

ESKUIN MUTURRARENA da hau-
teskunde hauetako emaitzik kezka-
garriena. FNk inoizko emaitza
onena lortu duelako: alabak (%18)
aitak (%16) 2002an baino bi puntu
gehiago lortu ditu orain. Eta kezka-
garria bai, baina ez berria, ez FN
beraren ibilbideagatik, ezta ere
azken urteetan eskuin muturra eta
jarrera xenofoboak Europa osoan
izaten ari diren gorakada kontuan
hartzen badugu: Austria, Belgika,
Italia, Hungaria, Eslovenia... Euro-
pako Legebiltzarreko 2009ko hau-
teskundeetan 17tik 35era pasatu
ziren gisa honetako alderdien eser-
lekuak. Krisiak, beldurrak eta ezja-
kintasunak bultzatutako norabidea
da, 1929ko krisiaren atarian ere
Europa osora indarrez zabaldu
zena. Autoritarismoa izan zen
orduan estatu askok krisiari eman-
dako erantzuna eta, gaur egun ere,
tentaldi bera antzema-
ten da demokrazia
labelaren atzean ezku-
tatutako hainbat
gobernuen atzean ere.

Krisiak aupatutako beste bat

